
KORXONALARDA STRATEGIK BOSHQARUV

Musayeva Dilnoza Dilshatovna
Mirzo Ulug‘bek nomidagi 
O‘zbekiston Milliy universiteti
«Davlat va korporativ strategiyalar» kafedrasi 
katta o‘qituvchisi, PhD
e-mail: musayevadilnoza2309@gmail.com
ORCID: 0009-0005-9412-1608

Annotatsiya. Tadqiqot xorijiy va mahalliy ilmiy manbalar asosida amalga oshirilib, strategik qarorlar qabul qilish 
mexanizmlari, korporativ tuzilma, ESG (ekologik, ijtimoiy va korporativ boshqaruv) tamoyillari, raqamli transformatsiya 
va davlat tartibotining ta’siri qiyosiy tahlil qilindi. Natijalar korporatsiyalarda strategik boshqaruvning tizimlilik, xalqaro 
standartlar va resurslar bilan ta’minlanganlikka tayanganini, KOBda esa moslashuvchanlik, mijozlarga yaqinlik va tezkor 
yangilik joriy etish mexanizmlariga asoslanganini ko‘rsatdi. Maqolada kelajakda strategik boshqaruvning muvaffaqiyati 
korporativ tizimlilik va tadbirkorlik moslashuvchanligining uyg‘unlashuviga bog‘liqligi ta’kidlanadi.

Kalit soʻzlar: strategik boshqaruv, korporatsiya, kichik va o‘rta biznes, KOB, raqamli transformatsiya, ESG, raqobat 
ustunligi, boshqaruv modeli, global bozor, tashqi muhit, moslashuvchanlik.
Abstract. The study was conducted on the basis of foreign and domestic scientific sources, and the impact of strategic 
decision-making mechanisms, corporate structure, ESG (environmental, social and corporate governance) principles, 
digital transformation and state regulation was analyzed comparatively. The results showed that strategic management in 
corporations is based on systematicity, international standards and availability of resources, while in SMEs it is based on 
flexibility, proximity to customers and rapid innovation mechanisms. The article emphasizes that the success of strategic 
management in the future depends on the combination of corporate systematicity and entrepreneurial flexibility.

Key words: strategic management, corporation, small and medium-sized businesses, SMEs, digital transformation, ESG, 
competitive advantage, management model, global market, external environment, flexibility.
Аннотация. Исследование проведено на основе зарубежных и отечественных научных источников. Проведен 
сравнительный анализ влияния механизмов принятия стратегических решений, корпоративной структуры, 
принципов ESG (экологического, социального и корпоративного управления), цифровой трансформации и 
государственного регулирования. Результаты показали, что стратегическое управление в корпорациях основано 
на системности, международных стандартах и ​​доступности ресурсов, тогда как в малых и средних предприятиях – 
на гибкости, близости к клиентам и механизмах быстрого внедрения инноваций. В статье подчеркивается, что успех 
стратегического управления в будущем зависит от сочетания корпоративной системности и предпринимательской 
гибкости.

Ключевые слова: стратегическое управление, корпорация, малый и средний бизнес, МСП, цифровая 
трансформация, ESG, конкурентное преимущество, модель управления, глобальный рынок, внешняя среда, 
гибкость.

K I R I S H
Strategik boshqaruv tashkilotlarning uzoq muddatli barqaror rivojlanishi va raqobatbardoshligini 

ta’minlashning asosiy omili sifatida qaraladi. Berilgan boshqaruv mexanizmlari korxonaning miqyosi, 
resurs salohiyati, bozor mavqei va korporativ tuzilmasiga qarab sezilarli darajada farqlanadi. Xususan, yirik 
korporatsiyalar ko‘p bosqichli boshqaruv iyerarxiyasi, murakkab transchegaraviy yetkazib berish zanjirlari 
va global me’yoriy cheklovlar mavjud bo‘lgan sharoitda faoliyat yuritadi, bu esa strategiya ishlab chiqish va 
amalga oshirish jarayonlarini yuqori koordinatsiya hamda nazorat talablariga moslashishga majbur qiladi [1-3]. 
Aksincha, kichik va o‘rta biznes (KOB) resurslarining cheklanganligiga qaramay, bozor o‘zgarishlariga tez 
javob berish, mijozlar bilan to‘g‘ridan-to‘g‘ri munosabat o‘rnatish va minimal byurokratik to‘siqlar tufayli yuqori 
moslashuvchanlikka ega. Ushbu tadqiqotning maqsadi korporatsiyalar va KOBdagi strategik boshqaruvning 
asosiy farqlari va umumiy jihatlarini aniqlash, shuningdek ular raqobatbardoshlikka qanday hissa qo‘shishini 
baholashdan iborat.

M A V Z U G A  O I D  A D A B I Y O T L A R  S H A R H I
Strategik boshqaruvga oid ilmiy yondashuvlarning shakllanishi XX asrning ikkinchi yarmidan boshlab 

bosqichma-bosqich rivojlandi va bugungi kunda turli nazariy paradigmalarning uyg‘unlashgan ko‘rinishiga 
aylandi. Mazkur sohaning ilmiy asoslari klassik strategik maktab vakillari tomonidan yaratilgan bo‘lib, xususan, 
I. Ansoffning korporativ strategiya va uzoq muddatli rejalashtirish haqidagi nazariyalari strategik boshqaruvning 
ilk fundamental modelini shakllantirdi [1]. Keyinchalik A. Chandler strategiyani korporativ tuzilma bilan bog‘liq 
holda talqin qilib, strategiya “tashkilotning uzoq muddatli maqsadlari va ularga erishish yo‘llarini tanlash”dan 
iborat ekanini ta’kidladi [13]. Ushbu ikki yondashuv yirik korporatsiyalarda boshqaruv tuzilmasining strategiyaga 
bevosita ta’sirini ilmiy maydonga olib chiqdi.

XX asr oxiri — XXI asr boshlariga kelib, raqobatning kuchayishi va global iqtisodiy jarayonlarning 
tezlashuvi natijasida M. Porter tomonidan ishlab chiqilgan “raqobat ustunligi” nazariyasi dolzarb bo‘ldi. Uning 
konsepsiyasida tashqi muhitning tarmoqlar kesimidagi ta’siri va “besh kuch” modeli strategik tanlovning asosiy 
omillari sifatida ko‘rsatildi [14]. Shunga parallel ravishda R. Freemanning manfaatdor tomonlar nazariyasi 
strategik boshqaruvni faqat aksiyadorlar manfaatlari emas, balki barcha steykxolderlar — xodimlar, mijozlar, 
hamkorlar va jamiyat manfaatlari bilan uyg‘unlashtirish zarurligini asoslab berdi [12].

Oxirgi o‘n yilliklarda strategik boshqaruvning amaliy talqini sezilarli ravishda kengayib, raqamli 
transformatsiya, iqtisodiy notinchlik va ekologik masalalar sababli yangi omillarni qamrab ola boshladi. F. David 
strategik boshqaruvni “korporativ rivojlanishning uzluksiz sikli — strategiyani ishlab chiqish, uni joriy etish va 
baholash” sifatida sharhlab, uni ichki madaniyat, tashkiliy motivatsiya va rahbariyatning yetakchilik qobiliyati 
bilan bog‘ladi [3]. So‘nggi yillarda ESG (Environmental, Social, Governance) siyosati ilmiy doirada ham, 
amaliyotda ham alohida yo‘nalish sifatida shakllandi. Tumin, Zenkina va Kostrominning tadqiqotlarida kichik 
va yirik biznes subyektlarida ESG tamoyillarining turlicha joriy etilishi, biroq ularning umumiy maqsadi — uzun 
muddatli barqarorlikka erishish — bir xil ekani ta’kidlangan [4].

Mazkur nazariyalar keyingi bosqichda kichik va o‘rta biznesga (KOB) tatbiq etila boshlandi. Burns va 
Storey tadqiqotlari KOBning asosiy ustunligi — tezkorlik, innovatsion fikrlash va mijozga yaqinlik ekanini, 
biroq resurs tanqisligi va malakali kadrlar yetishmasligi strategik xavf tug‘dirishini qayd etadi [7]. Bryson esa 
strategik rejalashtirish jarayonini KOBda shaxsiy liderlik va qarorlar qabul qilishning markazlashgan modeli 
bilan bog‘laydi [5].

Yuqoridagi ilmiy qarashlar shuni ko‘rsatadiki, korporativ darajadagi strategik boshqaruv tizimlilik va murakkab 
boshqaruv sikliga tayansa, KOBdagi strategik boshqaruv moslashuvchanlik va tezkor eksperimentatsiyaga 
asoslanadi. Biroq har ikki segment uchun ham uzoq muddatli raqobat ustunligini yaratish asosiy maqsad 
bo‘lib qolmoqda. Zamonaviy ilmiy adabiyotlar strategik boshqaruvning kelajak paradigmasi aynan ushbu ikki 
model — korporativ tizimlilik va kichik biznes moslashuvchanligining integratsiyasiga tayanishi mumkinligini 
ko‘rsatmoqda.

T A D Q I Q O T  M E T O D O L O G I YA S I
Tadqiqot nazariy tahlil uslubiga asoslangan bo‘lib, chet el va mahalliy nashrlarning ilmiy manbalari, strategik 

boshqaruv bo‘yicha monografiyalar, maqolalar va amaliy tadqiqotlar o‘rganildi. Tahlil jarayonida quyidagi 
yo‘nalishlar bo‘yicha solishtirish amalga oshirildi:

— strategik qarorlar qabul qilish mexanizmlari;
— korporativ tuzilma va boshqaruv darajalari;
— ESG (ekologik, ijtimoiy va korporativ boshqaruv) tamoyillarining joriy etilishi;
— raqamli transformatsiya va xalqaro standartlarning ta’siri [4-6].
Normativ baza tahlilida O‘zbekiston Respublikasining korporativ boshqaruv va tadbirkorlik faoliyatiga doir 

qonun hujjatlari ham ko‘rib chiqildi, bu esa global tajriba va mahalliy amaliyot o‘rtasidagi bog‘liqlikni aniqlash 
imkonini berdi.

T A H L I L  V A  N A T I J A L A R
Tahlil jarayonida strategik boshqaruvning turli sub’ektlar — yirik korporatsiyalar va kichik hamda o‘rta 

biznes (KOB) kontekstida qanday shakllanishi va amalga oshirilishi chuqur solishtirildi. Olingan natijalar 
strategik boshqaruvning samaradorligi resurslar miqyosi, boshqaruv tuzilmasi, bozor segmenti va tashqi muhit 
bilan o‘zaro ta’sir darajasiga bevosita bog‘liqligini ko‘rsatdi.

Korporatsiyalarda strategik qarorlar shakllanishi yuqori darajadagi iyerarxiya va ko‘p bosqichli nazorat 
tizimi mavjudligi bilan tavsiflanadi. Qarorlar odatda kuzatuv kengashi yoki direktorlar kengashi darajasida qabul 
qilinib, ijro etuvchi rahbariyat tomonidan amalga oshiriladi. Bunday ikki bosqichli model funksiyalarning aniq 
taqsimlanishi va strategiyaning obyektiv baholanishiga yordam beradi [3]. Shuningdek, yirik korporatsiyalar 

resurslar salohiyati yuqoriligi sababli uzoq muddatli investitsion loyihalar, ilmiy-tadqiqot faoliyati (R&D) va 
raqamli transformatsiya uchun keng imkoniyatlarga ega.

Natijalar shuni ko‘rsatdiki, korporatsiyalarda raqamli texnologiyalarni (AI, Big Data, ERP, CRM va boshqalar) 
strategik jarayonga integratsiya qilish strategik bashorat aniqligini oshiradi, resurslardan foydalanishni 
optimallashtiradi va bozordagi raqobatni muvozanatlaydi. Shuningdek, ESG tamoyillarining keng qo‘llanilishi 
korporatsiyalarning ijtimoiy mas’uliyatini oshirib, investorlar va iste’molchilarning ishonchini kuchaytiradi [4]. 
Biroq korporatsiyalarda strategik boshqaruvning asosiy zaif jihati — byurokratik jarayonlarning ko‘pligi va qaror 
qabul qilishning sekinlashishi bo‘lib, bu tez o‘zgaruvchan bozorlarda moslashuvni qiyinlashtirishi mumkin.

Kichik va o‘rta biznesda strategiya ko‘pincha rahbar shaxsining qarashlari, intuisiya va shaxsiy tajribasi 
bilan bevosita bog‘liq bo‘ladi. Qarorlar yuqori tezlikda qabul qilinadi, ichki kelishuv mexanizmlari minimal bo‘ladi 
va jamoa tarkibi ixchamligi sababli ularga o‘zgarishlarni tez tatbiq qilish oson [5]. Natijalar shuni tasdiqlaydiki, 
KOBning asosiy raqobat ustunligi — bozor talablarining o‘zgarishiga moslashish tezligi, mijozlar bilan to‘g‘ridan-
to‘g‘ri muloqot va mahsulotni shaxsiylashtirish darajasidir.

Ammo tahlillar KOBning zaif tomonlarini ham ko‘rsatdi: moliyaviy resurslarning yetishmasligi, malakali 
kadrlar oqimi va marketing uchun cheklangan budjet ko‘pincha strategik maqsadlarning amalga oshirilishini 
cheklaydi [7]. Biroq davlatning soliq imtiyozlari, grantlar va kreditlar shaklida qo‘llab-quvvatlashi ushbu 
kamchiliklarni qisman kompensatsiya qilishi mumkin.

1-jadval. Tahlilning umumlashtirilgan natijalari1 
Ko‘rsatkich Korporatsiyalar KOB

Strategiya shakllanishi Analitik, ko‘p bosqichli jarayon Rahbarga tayangan markazlashgan qaror 
qabul qilish

O‘zgarishlarga moslashish Sekinroq, birokratik Tez, moslashuvchan
Resurslardan foydalanish Katta investitsiya imkoniyatlari Resurslar cheklangan

Innovatsion salohiyat Keng R&D imkoniyati, ammo jarayon sust Yaratijonlik yuqori, lekin moliyaviy cheklovlar 
mavjud

ESG To‘liq integratsiyalashgan Bosqichma-bosqich shakllanmoqda

Tahlil jarayonida aniqlanishicha, ikki segmentning strategik ustunliklari bir-biriga qo‘shimcha bo‘la oladi: 
korporatsiyalar tizimlilikni, KOB esa moslashuvchanlikni namoyon etadi. Eng yuqori natija shunday yondashuv 
uyg‘unlashganda yuzaga keladi.

Tadqiqot natijalari shuni ko‘rsatadiki, korporatsiyalar uzoq muddatli barqarorlikka tizimli boshqaruv, 
keng resurs bazasi va xalqaro standartlardan foydalanish orqali erishadi, KOB esa dinamik muhitda bozor 
o‘zgarishlariga chaqqon javob berish orqali raqobat ustunligini qo‘lga kiritadi. Har ikki boshqaruv modeli o‘z 
sektorida muvaffaqiyatga olib kelishi mumkin, biroq global iqtisodiy sharoitda strategik ustunlik tizimlilik va 
moslashuvchanlikning integratsiyasida namoyon bo‘lmoqda.

X U L O S A  V A  T A K L I F L A R
Olib borilgan tadqiqot shuni ko‘rsatadiki, korporatsiyalar va kichik hamda o‘rta biznes (KOB) o‘rtasida 

strategik boshqaruvning maqsadi bir xil bo‘lsa-da — uzoq muddatli raqobat ustunligini yaratish, unga erishish 
mexanizmlari tubdan farqlanadi. Korporatsiyalar ko‘proq tizimlilik, keng resurs bazasi, xalqaro tizimlar va ESG 
(ekologik, ijtimoiy va korporativ boshqaruv) tamoyillariga tayanadi. KOB esa bozor talablariga moslashish 
tezligi, innovatsion fikrlash va mijozlarga yaqinlik orqali natijaga erishadi. Analiz korxonaning miqyosi strategik 
boshqaruvning dinamikasini belgilovchi hal qiluvchi omil ekanini tasdiqladi.

Strategiyaning shakllanish mexanizmi korporatsiyalarda rasmiylashtirilgan, KOBda esa markazlashgan va 
shaxsiy yondashuvga asoslangan.

Bu farq korporatsiyalarda boshqaruvning murakkab iyerarxiyasi va mas’uliyatning qat’iy taqsimlanishi 
bilan, KOBda esa egasining qarashlari va liderlik uslubining ustunligi bilan belgilanadi.

Moslashuvchanlik — KOBning eng kuchli jihati, tizimlilik — korporatsiyalarning asosiy ustunligi. Tez 
o‘zgaruvchan global iqtisodiy sharoitda moslashuvchanlik barqarorlik mezonlaridan biriga aylanmoqda, biroq 
uzoq muddatli istiqbolni kafolatlash uchun tizimlilik muhim ahamiyatga ega.

Raqamli transformatsiya har ikkala sektor uchun ham strategik omilga aylandi. Texnologiyalarni joriy etish: 
korporatsiyalarda samaradorlik va iqtisodiy xavfsizlikni oshiradi; KOBda esa xarajatlarni kamaytirib, bozorga 
kirish imkoniyatlarini kengaytiradi.

1	  Muallif tomonidan ishlangan

ESG tamoyillarining joriy etilishi endilikda ixtiyoriy emas, balki raqobat talabi hisoblanadi. Korporatsiyalar 
ESGni faol qo‘llaydi, KOB esa ushbu jarayonga bosqichma-bosqich kirib bormoqda.

Shuningdek, strategik qarorlar qabul qilish jarayonida byurokratik kechikishlarni kamaytirish uchun tezkor 
innovatsion platformalarni joriy etish; ESG siyosatini barcha filial va bo‘linmalar faoliyatiga integratsiya qilish; 
raqamli transformatsiya va kadrlar malakasini oshirishni strategiyaning majburiy elementi sifatida belgilash; 
KOB bilan hamkorlikni kuchaytirish — startaplar, texnoparklar va inkubatsiya dasturlari orqali yangiliklarni 
tezroq o‘zlashtirish.

Demak, strategik boshqaruvning kelajak modeli qat’iy faqat korporativ yoki faqat KOB yondashuvidan iborat 
emas, balki moslashuvchan, raqamlashtirilgan, ESGga yo‘naltirilgan va global hamkorlikka tayangan gibrid 
modelga aylanmoqda. Bunday modelni amalda qo‘llay olgan tashkilotlar raqobatning kuchayib borayotgan 
global iqtisodiy sharoitida ustun mavqe egallaydi.

